
Ganapati Vedapada Stava

ગણપતિવેદપાદસ્તવઃ

વિષ્ણુરુવાચ -

શ્રીમદ્ગજશ્રેષ્ઠમુખાગજાત્મજ પ્રસીદ પિત્ર્યં ભગવન્ભવદ્ગણમ્ ।
તુભ્યં નમઃ પૂરય મન્મનોરથાન્ગણાનાં ત્વા ગણપતિં  હવામહે॥ ૧॥
શુભાનાં ત્વા નિધિમીશાત્મજાક્ષયં જનાનાં ત્વા સર્વદાભીષ્ટસિદ્ધિદમ્ ।
ગણાનાં ત્વા ગજવક્ત્રકરં શુભં ગણાનાં ત્વા ગણપતિં  હવામહે॥ ૨॥
કૌતૂહલં મે ભવદીશપુત્ર ત્વાં દ્રષ્ટુમિષ્ટાર્થદ  વિઘ્નરાજ ।
બાલાંશુમાલીવ નિજાંશુપુષ્ટે  સ્વયં યજસ્વ પૃથિવીમુતદ્યામ્॥ ૩॥
પ્રાદુર્ભવ ગણેશ ત્વત્પાદભક્તિમતો મમ ।
નમસ્તુભ્યં પ્રપન્નાત્મન્ રયિં  વીરવતો યથા॥ ૪॥
તં ગણાધિપતિં  વન્દે દાતું સર્વમનોરથાન્ ।
જાગર્તિ  યઃ સ્વભક્તાનાં વસુવિત્પુષ્ટિવર્ધનઃ॥ ૫॥
પ્રસીદ શ્રીફલૈઃ પદ્મૈઃ શોભાભદ્ર વિનાયક ।
પાલાશકુસુમૈશ્ચ ત્વાં હુવે  ચિત્રાય રાધસે॥ ૬॥
ત્વદ્ભક્તાનાં ગણાધીશ નમસ્તુભ્યં શિવાત્મજ ।
ત્વામાહુઃ  સુહૃદં સન્તઃ સુવીરં સુરથં રયિમ્॥ ૭॥
વિદ્રુમાભં ગણેશ ત્વાં રત્નસિંહાસનસ્થિતમ્   ।
સ્તૌમિ વરોન્મુખં નિત્યં પ્રિયમેધમુપસ્તુતમ્॥ ૮॥
યેન સંહરસિ બ્રહ્મંસ્ત્વદ્ભક્તાર્તિં  ગણેશ્વર॥।
સ તુ સુકૃતિનાં  પાતા દીર્ઘસ્તે અસ્ત્વઙ્કુશઃ॥ ૯॥
સર્વકામાસ્તુ યે સદ્ભિર્વિનાયકવિચક્ષણૈઃ   ।
ભોગાદિભિઃ સદા સમ્પન્મદાય પરિષિચ્યસે॥ ૧૦॥
પ્રસન્નમિવ બાલાર્કં પ્રિયં ચાસ્તાર્કમુત્તમમ્ ।

નમો ગણપતે તુભ્યં રયિં  સહસ્રવર્ચસમ્॥ ૧૧॥
નમસ્તે સ ભવેદ્વિદ્વાનાકારઃ સર્વસુહૃદામ્ ।
યસ્ત્વાં ગણપતે ધ્યાયેદન્તઃ શુભ્રાવતા પથા॥ ૧૨॥
સ્મરામિ ચેદ્ગણેશ ત્વાં નિર્યાન્તીન્દ્રિયદુર્જનાઃ ।
પ્રસીદ કૃપયા વેગાદેતે વાતા ઇવોરવઃ॥ ૧૩॥
બભૂવુઃ કિલ વિઘ્નેશ ત્વામારાધ્ય કૃતશ્રિયઃ ।
નમસ્તે બહવસ્તાત પુરા વયં ચ સૂરયઃ॥ ૧૪॥
સ્કન્દાગ્રજાદૌ શુભકર્મણાં કઃ પૂજ્યસ્ત્વદન્યઃ સકલામરાણામ્ ।
તુભ્યં નમસ્તેઽખિલવિઘ્નશત્રો અસ્ય વિશ્વસ્ય ભુવનસ્ય રાજા॥ ૧૫॥
ત્વં ક્રીડસે યથા દેવ્યા ગણેશાઙ્કનિષણ્ણયા ।
પાહિ નઃ સતતં સાકં તયા વર્દ્ધસ્વ સુષ્ટુતઃ॥ ૧૬॥
ત્વમેવાભીષ્ટદોઽસીતિ નિત્યં ગણપતેઽર્થિનામ્   ।
પ્રસીદ પ્રાર્થયેતસ્ત્વાં નૃભિર્યતો વિનીયસે॥ ૧૭॥
ત્વાં ગણેશ્વર સંસારતુષારાર્દિતવિગ્રહઃ   ।
પ્રાદુર્ભવ નમસ્તુભ્યં સ્તુષે મિત્રમિવ પ્રિયમ્॥ ૧૮॥
નમસ્તે વિઘ્નરાજાશુ નિવારય શુભેતરમ્ ।
ત્વમેવાસિ જગત્સર્વં યદ્ભૂતં યચ્ચ ભવ્યમ્॥ ૧૯॥
પરત્રેહ ચ સૌખ્યાય ત્વામેવાહં ગણાધિપ ।
શરણં ચ મુમુક્ષૂણાં પ્રશંસન્તિ પ્રશસ્તિભિઃ॥ ૨૦॥
ત્વામાહુઃ  કવયશ્ચિત્રમવેદ્યમજમવ્યયમ્ ।
ગણેશ વિદ્યાકામાનામાવિપ્રમા મનીષિણમ્॥ ૨૧॥
શોણાબ્જસ્રગ્ભરાશ્લિષ્ટં સુધાંશુફલસન્નિભમ્ ।
ગણેશં નૌમિ તં વાણ્યં યો રાયો વનિર્મહાન્॥ ૨૨॥
અસદાજ્ઞાં સુહૃદ્રક્ષાં વિઘ્નેશ ત્વયિ કુર્વતિ ।
સુખી ભવતિ કૌમારી ઈશાનો અપ્રતિષ્કુતઃ॥ ૨૩॥
અનાથનાથ વિઘ્નેશ નમસ્તુભ્યં પ્રસીદ નઃ ।
માદૃશાં કૃપણાનાં ચ ત્રાયતાં મરુતાં ગણઃ॥ ૨૪॥

મૂષકાસન સર્વેષાં વરાણામુત્તમોત્તમમ્ ।
પ્રચોદય નમસ્તુભ્યં યસ્તે સખિભ્ય આવરમ્॥ ૨૫॥
સહાયમસ્માકમથો નિયુદ્ધે ભવાત્તશસ્ત્રઃ સતતં ગણેશ ।
નમોસ્તુ તુભ્યં દુરિતાહિતાત્મનાં ત્વયાધ્યક્ષેણ પૃતના જયેમ॥ ૨૬॥
ત્વમેવ લોકરક્ષાર્થં જાગર્ષિ  ગણનાયક ।
પ્રદાતું પ્રેરયસ્યગ્નિં  દેવં દેવેભ્યો હવિઃ॥ ૨૭॥
ભવામઃ પીડિતા નિત્યં ગણેશ વૃજિનાહિતૈઃ ।
પાતું દુષ્કૃતશત્રુભ્યઃ પ્રત્યઙ્નઃ  સુમના ભવ॥ ૨૮॥
વિનાયક નમસ્તુભ્યં સૂનવે તસ્ય શૂલિનઃ ।
યસ્તમિસ્રક્ષયાયોચ્ચૈરાસૂર્યં રોહયદ્દિવિ॥ ૨૯॥
ત્વદાજ્ઞયા કિલાગ્નીન્દુભાનવસ્તે ગણેશ્વર ।
સતતં નિર્મલાંલ્લોકાનાયે તન્વન્તિ રશ્મિભિઃ॥ ૩૦॥
હન્તારં સર્વપાપાનાં પાતારં પુણ્યકર્મણામ્ ।
ગણેશ સ્તૌમિ લોકાનામધ્યક્ષં ધર્મણામિમમ્॥ ૩૧॥
યો વિનોદયતીશાઙ્કાદુમાઙ્કં દ્વિરદાનન ।
ગર્ભચ્છિદોમિલે એતાવધ્યક્ષં ધર્મણામિમમ્॥ ૩૨॥
યશ્ચિન્ત્યતે જિતક્રોધૈરપુનર્વૃત્તયે બુધૈઃ ।
તં નમામિ ગણાધીશમધ્યક્ષં ધર્મણામિમમ્॥ ૩૩॥
મનોનિધિભરઃ સોમઃ કરિવક્ત્રં પ્રણમ્ય યત્ ।
અવાપાવૃત્તમુક્તિં  તં વન્દસ્વ મારુતં ગણમ્॥ ૩૪॥
યતસ્ત્વં વિપદાં હન્તા દાતાસ્યખિલસમ્પદામ્ ।
અતો ગણપતે સદ્ભિર્નૃભિઃ સુવીર ઉચ્યસે॥ ૩૫॥
યાચે તત્કાઞ્ચનં દેહિ ગણેશ ત્વામકિઞ્ચનઃ ।
યત્તત્કૃપણરક્ષાર્થં જેષિજિષ્ણો હિ તં ધનમ્॥ ૩૬॥
વિનાયકાશેષજગત્પ્રણાયક પ્રસીદ નઃ સ્વીકૃત પદ્મપઙ્કજ ।
કૃપાર્ણવ ત્વચ્ચરણાબ્જસેવિનામશ્વપતે ગોપત ઉર્વરાપતે॥ ૩૭॥
પુનઃ કિમાગચ્છસિ પાપસઙ્ઘ  ત્વત્પીડિતોઽહં શરણં ગણેશમ્ ।
ભજામિ નિર્લજ્જ ભવત્પ્રસઙ્ગાન્નિવર્તસ્વ  હૃદયં તપ્યતે મે॥ ૩૮॥

પયોદ ઇવ વિઘ્નેશ ચાતકં તોયધારયા ।
દરિદ્રં પાહિ માં સ્નેહાદ્રાયા વિશ્વપુષા સહ॥ ૩૯॥
ત્વામેવ ચિન્તયે તુભ્યં નમઃ સિદ્ધિવિનાયક ।
વરેણ્યં વરદં સર્વં મરુત્સુ વિશ્વભાનુષુ॥ ૪૦॥
શિવૌ ચ શ્રવણં નેત્રં શિવભક્તશ્ચ કેશવઃ ।
યો નાર્ચતિ ગણેશ ત્વાં ન હિષસ્તવનો મમ॥ ૪૧॥
યસ્ત્વં ભવસિ સન્નદ્ધો વન્દે તં ત્વાં ગણેશ્વરમ્ ।
ત્વદ્ભક્તારિવિનાશાય સ્થિરો રણાય સંસ્કૃતઃ॥ ૪૨॥
ગણેશ નૃત્યત્ત્વત્પાદત્રિપુરધ્વંસિભીર્યતઃ ।
શિવાગ્રે કિલ ધર્માંશોરાહરયો રથયુજઃ॥ ૪૩॥
વિઘ્નેશ ત્વત્કરોત્સૃષ્ટતોયક્રીડારવાત્કિલ ।
ભવત્યુદ્વિજિતા ભાનોરાહરયો રથયુજઃ॥ ૪૪॥
ક્રીડતસ્તે વિયન્નદ્યાં શ્રુત્વા વિઘ્નેશ બૃંહણમ્ ।
ભીતા ભવન્તિ ચણ્ડાંશોરાહરયો રથયુજઃ॥ ૪૫॥
ત્વમેવ ગતિરુત્તમા ભવાકુલિતચેતસાં
ગણેશ કરુણામ્બુધે સુરેશ શરણાર્થિનામ્   ।
ભવન્તમેવ સન્તતં ભજામ્યચઞ્ચલેક્ષણૈઃ
પશ્યેમ શરદઃ શતં જીવેમ શરદઃ શતમ્॥ ૪૬॥
કરીન્દ્રમુખ ભારતીં  ચતુર્મુખમુખોદ્ગતાં
સ વેદ લોકસમ્મતાં ભવન્તમેવ સંસ્મરે ।
તદા વયં શશિપ્રભં વિપક્ષનેત્રભાનુભિઃ
પશ્યેમ શરદઃ શતં જીવેમ શરદઃ શતમ્॥ ૪૭॥
ત્રિનેત્રપુષ્કરં મિનશ્રિયં ત્વદીયમુજ્જ્વલં
પ્રફુલ્લવિદ્રુમપ્રભં સ્મરન્તિ યન્મહાશુભમ્ ।
તદદ્ય સર્વકામદં વિનિદ્રનિશ્ચલેક્ષણૈઃ
પશ્યેમ શરદઃ શતં જીવેમ શરદઃ શતમ્॥ ૪૮॥
ત્વમેવ ગુણમાત્માનં કૃતક્રિયમવિક્રિયમ્ ।
ગણેશ શ્રુતસમ્પૂર્વં વિદ્માહિ ત્વા ધનં જય॥ ૪૯॥

પ્રક્ષાલિતભવત્પાદ ગલન્તિ ષણ્મુખાગ્રજ ।
પાપકણ્ડૂનિહત્યૈ ત્વામપો યાચામિ ભેષજમ્॥ ૫૦॥
ગણેશ માં રક્ષસિ પૂજયા ચેત્પ્રીતિર્બુધાનાં નિરુપાધિકારા ।
પૂર્વં ન ચેત્સત્કૃતમાનયોગાદ્વિતન્વતે પ્રતિ ભદ્રાય ભદ્રમ્॥ ૫૧॥
અર્કમણ્ડલમધ્યસ્થં પુરુષં દ્વિરદાનન ।
હિરણ્મયં ભજામસ્ત્વામુદ્વયન્તમસસ્પરિ॥ ૫૨॥
વિઘ્નેશ મદ્દુષ્કૃતશત્રુવર્ગં  વૃત્રં પુરારાતિમિવામરેશઃ ।
કુરુષ્વ શાન્તિં  મમ કુક્ષિ વહ્નેસ્ત્વં  માયાભિરનવદ્યમાયિનમ્॥ ૫૩॥
અર્થવાઞ્છાં દદાતીતિ ચેતસ્યેતાન્ વિનાયકઃ ।
પ્રતિજાનીહિ લોકાનાં જયતામિવ દુન્દુભિઃ॥ ૫૪॥
વિશ્રાણ નાદમિષ્ટાનાં ગણેશાગ્રે સુકર્મિણામ્   ।
ત્વમેવ વન્દ્યપાદશ્રીરસિ પ્રિયો નો અતિથિઃ॥ ૫૫॥
ક્રૌઞ્ચારાતિગુરો તુભ્યં નમઃ શઙ્કરનન્દન ।
વિઘ્નેશ ભવદુઃખાર્ત અસ્મા અસ્મા ઇદન્ધસઃ॥ ૫૬॥
હેરમ્ભ ત્વામહં તસ્માત્પ્રાર્થયે ભક્તવત્સલ ।
કૃપાબ્ધે ત્વત્પ્રપન્નાનાં યદ્દિત્સસિ સ્તુતો મઘમ્॥ ૫૭॥
બ્રહ્માણં શઙ્કરં વિષ્ણુમેકદન્તં વિદુર્બુધાઃ ।
ત્વામેવ સકલાંલ્લોકાનગ્નિં  ચ હવ્યવાહનમ્॥ ૫૮॥
અપુણ્યહિંસાશુભરક્ષણત્વાત્પ્રયોજનં   મન્મથવૈરિપુત્ર ।
સતાં મતિર્નાસ્તિ ગણેશહૃદ્યા સત્યં બ્રવીમિ વધ ઇત્સતસ્ય॥ ૫૯॥
હૃદિ વા શિવયોરગ્રે બહિર્વાસિ ગણેશ કિમ્ ।
સંશયં દ્રષ્ટુમેતિ ત્વામિતિ વા ઇતિ મે મનઃ॥ ૬૦॥
ગણેશ ત્વત્કટાક્ષશ્રીપક્ષે તે ચ હિ કેવલમ્ ।
અલં કમખિલાર્થાનામન્યં પક્ષં ચ ન પ્રતિ॥ ૬૧॥
ઉમાવૃષાઙ્કયોરગ્રે યત્ર વિઘ્નેશ વર્તસે ।
સેવન્કૃતનમસ્કારસ્તત્ર દેવાઁઉપહ્વયે॥ ૬૨॥
કૈવલ્યપ્રાપ્તયે ચ શ્રીવાક્સન્તાનાભિવૃદ્ધયે ।

ગણેશ યાસ્ત્રિલોકાનાં ગૃણન્તિ વિપ્ર તે ધિયઃ॥ ૬૩॥
સમસ્ત દેવતામૂર્તે સાધૂન્પાહિ ગણાધિપ ।
પ્રસીદ ભૂસુરૈર્દત્તં પિબા સોમમૃતૂઁરનુ॥ ૬૪॥
પરસ્પરં સુસંસ્પૃષ્ટં પિતૃપુત્રકયોરિવ ।
પ્રસિદ્ધો વિઘ્નરાજાહં ત્વમસ્માકં તવસ્મસિ॥ ૬૫॥
યદ્ભક્તવરદોઽસીતિ વિઘ્નેશાભક્તવિઘ્નદ ।
કૃતાર્થોઽસ્મિ ભવદ્યોગાદુતોતત્સત્યમિત્તવ॥ ૬૬॥
પ્રસાદસુમુખોઽસ્માકં પ્રાદુર્ભવ ગણેશ્વર ।
દધિક્ષીરાજ્યયુક્તાન્નં પ્રતે વયં દદામહે॥ ૬૭॥
યત્તત્સમસ્તવિદ્યાનાં જન્મકૃદ્વાસિ સમ્પદામ્ ।
ગણેશાલિઙ્ગિતાં  લક્ષ્મીમથા નો વર્દ્ધયા ગિરઃ॥ ૬૮॥
નમસ્તે દેવદેવેશ ગણેશ કરુણાનિધે ।
ત્વત્પ્રસાદાત્સદાસ્માકં વિભૂતિરસ્તુ સૂનૃતા॥ ૬૯॥
નમો નમસ્તે ત્રિપુરાન્તકાત્મજ વિપાપ્મના પુણ્યસમૂહપીડિતાન્ ।
પાહિ ત્વદીયાઙ્ઘ્રિસરોરુહાશ્રિતાંસ્ત્વં  નઃ પશ્ચાદધરાદુત્તરાત્પુરઃ॥ ૭૦॥
ગણેશ્વર ત્વાં ભગવાન્પ્રસૂસ્તાં શમ્ભુસ્ત્રિલોક્યાં સુતલાભકીર્તિમ્   ।
બ્રહ્મર્ષિદેવદ્વિજકીર્તનીયં   ઋતપ્રજાતાં બૃહતીમવિન્દત્॥ ૭૧॥
ગતિસ્ત્વમેવેતિ ગણેશ જાને તુભ્યં નમઃ સ્કન્દગુરો પ્રસીદ ।
ત્વત્પાદભક્ત્યાખિલકામદાતા અહં દેવાનામુત મર્ત્યાનામ્॥ ૭૨॥
તસ્ય પ્રસૂનું શરણં પ્રપદ્યે ગણેશ્વર ત્વાં તરુણેન્દુમૌલેઃ ।
યઃ શૂલપાણેઃ સ્વભુજપ્રતાપાદેક ઇદ્રાજા જગતો બભૂવ॥ ૭૩॥
જાનાતિ કિં  તેન હિ યદ્ધિ પારં યઃ સર્વવિદ્યારમણોઽપિ સાક્ષાત્ ।
મહદ્ગણેશાખિલદેવરાશિઃ સો અઙ્ગ  વેદ યદિ વા ન વેદ॥ ૭૪॥
નમસ્કુરુ ગણાધ્યક્ષમેતં ચિત્તં ભજાન્વહમ્ ।
વરદો હિ સ્વભક્તાનામયં શિવાભિમર્શનઃ॥ ૭૫॥
માહાત્મ્યં કો નુ જાનાતિ તવ સ્વર્ગફલાર્થિનઃ   ।
વીતવિઘ્નં ગણેશાર્યાસ્ત્વયા યજ્ઞં વિતન્વતે॥ ૭૬॥

ઉપાસ્યેઽમું ગણાધીશં ભો ચેતઃ કુત્ર ગચ્છસિ ।
શ‍ૃણુષ્વાર્યમનાયાત વિશ્વવિન્મનસસ્પતિઃ॥ ૭૭॥
ભક્તવાત્સલ્યકારુણ્યાદસ્માન્પાહિ ગણાધિપ ।
કિમુત ત્વદ્ગુણાંસ્તોતું ભુવનસ્ય પતે વયમ્॥ ૭૮॥
યતો ગણપતે પ્રાપ્તગજાકારોઽસિ કૌતુકાત્ ।
અતઃ ક્ષિતીન્દ્રમધ્યેઽભૂદિભો રાજેવ સુવ્રતઃ॥ ૭૯॥
ધર્મૈકશરણાન્રક્ષ સાધૂન્વિઘ્નેશ સુવ્રતાન્ ।
પાપાનિ ગોદ્વિજાતીનાં જહિ રક્ષાંસિ સુક્રતો॥ ૮૦॥
ગણેશ ત્વાં મહાયોગી સ્મરતીન્દ્રિયમારુતાન્ ।
નિગૃહ્ય ચિત્તાનિન્દ્રસ્ય અભીશૂઁરિવ સારથિઃ॥ ૮૧॥
શ્રીપાર્વતીપુત્ર તવ પ્રસન્નં પાદારવિન્દં શરણં ભજામઃ ।
ગણેશ નસ્ત્વત્કરુણાવિશેષાત્સદાસુગઃ પિતુમાઁ અસ્તુ પન્થાઃ॥ ૮૨॥
ઇષ્ટ્વા ત્વાં વિઘ્નરાજાર્યાંશ્ચતુર્વર્ગફલાર્થિનઃ   ।
લભન્તે સ્વાનુકૂલાર્થાન્સાકમેકેન કર્મણા॥ ૮૩॥
તયૈવ વેદ્યમૌલિસ્ત્વં શ્રુતિવાચા ગણેશ્વર ।
ત્રયીમયી ત્વદુદ્ધાર્ય યજ્ઞં દધે સરસ્વતી॥ ૮૪॥
વિનાયક ત્વાં પ્રણમામિ સદ્ભિર્વિઘ્નાપહત્યૈ   શુભકર્મનિષ્ઠૈઃ ।
આરાધનીયં સકલામરાણાં યજ્ઞસ્ય કેતું પ્રથમં પુરોહિતમ્॥ ૮૫॥
ત્વામેવ જાને સકલામરાણાં ગતિર્ગણેશાભયદાનદક્ષમ્ ।
સતાં ક્ષિતિઃ સ્વર્ગસુખોન્મુખાનાં નાભિં  યજ્ઞાનાં સદનં રયીણામ્॥ ૮૬॥
ગણેશાનુગ્રહાયામુમપસારય દુષ્કૃતમ્ ।
ક્રતુ ભૂમિષુ વિપ્રાણાં સોમં સોમપતે પિબ॥ ૮૭॥
કદા ત્વત્કરુણા તુભ્યં નમો વિઘ્નેશ માનસમ્ ।
વત્સં પ્રતિ યયૌ સ્નેહાદાધેનુરિવ ધાવતુ॥ ૮૮॥
યદિ વા કમલાર્થિહૃચ્છિશોર્ગણપતેર્મુદે   ।
રક્તપદ્મસિતામ્ભોજૈર્યજસ્વ જાતવેદસમ્॥ ૮૯॥
તસ્માત્ત્વમેવ વિઘ્નેશ પાવનઃ સર્વદા ભવ ।
સ સ્વામી શ્રેયસે યસ્માદ્યો અસ્માન્વીર આનયત્॥ ૯૦॥

સશ્રીકં તવ સામર્થ્યં વિઘ્નરાજાશ્વિનૌ કિલ ।
અભૂતાં ત્વત્પદધ્યાનાત્કવી ગમ્ભીરચેતસા॥ ૯૧॥
તથાપિ ન ત્વા વિબુધાઃ સ્મરન્તિ વિઘ્નેશ નઃ પાહિ ગતિસ્ત્વમેવ ।
ઇષ્ટં સ્વકર્મ તદુપાસ્ત્યભાવાત્પુરઃ પશ્યન્તિ નિહિતમરતૌ॥ ૯૨॥
સુહૃદ્ભવર્ધિવિઘ્નેશ   ત્વન્મુદે કૃતકર્મણામ્ ।
ત્વામુદ્દિશ્ય કૃતે બ્રહ્મન્યજ્ઞે યજ્ઞેન ઉદવ॥ ૯૩॥
વન્દે પ્રપન્નં તનયં ગણેશં ત્વાં દક્ષિણામૂર્તિ  શિવસ્ય તસ્ય ।
યં ભૂસુરાઃ સર્વહૃદિ પ્રવેશમેકં સન્તં બહુધા કલ્પયન્તિ॥ ૯૪॥
ત્વમેવ શમ્ભુર્હરિરબ્જયોનિર્ગણેશ કલ્યાણનિધે નમસ્તે ।
ત્વદર્પિતં   યજ્જગદન્તરાત્મંસ્તન્મે જુષસ્વ  શિપિવિષ્ટ હવ્યમ્॥ ૯૫॥
ગતિઃ સકલભૂતાનાં ગણેશ સ્મરણં તવ ।
ચરણસ્વર્ણપદ્માભ્યામસ્માકમુત્તમં કૃધિ ॥ ૯૬॥
ગણેશાશ્રમવર્ણાનાં ગુરવે બ્રહ્મમૂર્તયે ।
સાક્ષાદ્ભવ નમસ્તુભ્યં વિપ્રાય બૃહતે બૃહત્॥ ૯૭॥
ઐરાવતાસન સ્તુત્યો ભવસિ ત્વં ગણાધિપ ।
આખુયાનોઽપિ દેવાનામદ્ધા દેવ મહાઁ અસિ॥ ૯૮॥
પ્રસીદ નિક્ષેપ ઇવાધનસ્ય ત્વત્પાદભક્તસ્ય દયાનિધે મે ।
નમામિ વિઘ્નેશ્વર સર્વદા ત્વાં પ્રચેતસમમૃતં સુપ્રતીકમ્॥ ૯૯॥
પ્રસીદ પાહિ વિઘ્નેશ નમસ્તે શરણાર્થિનામ્   ।
પ્રદાતું ત્વમભીષ્ટાર્થાનેવાશૂર ઉત સ્થિરઃ॥ ૧૦૦॥
ગણેશ્વરાતપ્તહૃદામિનાંશુભિર્ગ્રીષ્મે મૃદુર્વાતશિતાંશુશીતલઃ ।
ત્વં સર્વદા રક્ષસિ ભીતચેતસાં દક્ષો દેવાનામસિ હિ પ્રિયોમદઃ॥ ૧૦૧॥
નિવારયાજ્ઞાનભવાન્ધકારં ગણેશ કલ્યાણનિધે નમસ્તે ।
પાહિ પ્રસીદ શ્રુતવત્સલત્વાદ્દેવ ઇવ સવિતા સત્યધર્મા॥ ૧૦૨॥
દદાસિ યસ્ત્વં કિલ ભારતીં  ચ ગણેશ લક્ષ્મીં  ભવદાશ્રિતાનામ્ ।
તે દ્વેઽધુના વાક્કમલાચ દૈત્યાન્સત્ત્વં નો વીરવીર્યાય ચોદય॥ ૧૦૩॥
સ્વસ્થચિત્તં ગણેશ ત્વાં સ્તુવન્તિ પ્રીતિભાવતઃ ।

ભવન્તં પુણ્યવન્તસ્તુ શુદ્ધં શુદ્ધેન સામ્ના॥ ૧૦૪॥
નમામિ વિઘ્નરાજસ્ત્વં ત્વમેવ સર્વવાહનમ્ ।
ત્વમેવ વપુર્હૃદ્સ્થાનઃ  પાતા સોમાનામસિ॥ ૧૦૫॥
ગણેશોયમિતીહ ચિન્તયતામ્ ।
હરત્યાયવિદાં સર્વાં અસુરેભ્યઃ॥ ૧૦૬॥
મખકામારિત્રિનયનાત્મજોઽસિ ત્વં રક્ષસાં ઋતુવિઘાતકારિણામ્ ।
હન્તા કરીન્દ્રમુખસોમવીરુધં યજમાને સુન્વતિ દક્ષિણાવતિ॥ ૧૦૭॥
વરપ્રદં ગણેશં નમસ્કરોમિ નિત્યમ્ ।
સુરોત્તમં સુરાણાં ચ રથીતમં રથીનામ્॥ ૧૦૮॥
ધૃતાઙ્કુશગણેશ ત્રિનેત્રતનયાસ્માન્પાહિ ।
ત્વદીયાઙ્ગહસ્તમુષ્ટિર્દક્ષિણા  પાત્વંહસઃ॥ ૧૦૯॥
અક્ષ્વિત્વં શૂલપાણેસ્ત્વત્પિતુસ્તા અભૂવન્ ।
વિઘ્નેશ ભાન્તિ શ્રીભિર્યાભિર્વા સૂર્યઃ સહ॥ ૧૧૦॥
દન્તિશ્રેષ્ઠમુખઃ પાશહસ્તઃ સિન્દૂરવર્ણો ગણેશઃ ।
દાતું નઃ શ્રિયમાયાતિ દીપ્તિમાન્ભુવો જનસ્ય દિવ્યસ્ય રાજા॥ ૧૧૧॥
કિં  નુ ગ્રહાનુગ્રહતાવિચિત્રં ભવત્સહાયોઽસ્તિ યદીશપુત્ર ।
પ્રસીદ વિઘ્નેશ ભવત્પ્રસાદાદ્યં કામયે તં તમુગ્રં કૃણોમિ॥ ૧૧૨॥
ધ્યાયામિ તં કાઞ્ચનશૈલકુક્ષૌ ગણેશ્વરં કિમ્પુરુષપ્રસિદ્ધાઃ
યં કિન્નરાસ્તુમ્બરુનારદાદ્યાઃ પૂર્ણગભસ્તિમીળતે સુપાણિમ્॥ ૧૧૩॥
તુભ્યં નમસ્તે કૃતવહ્નિમૂર્તિસ્ત્વમેવ   વિઘ્નેશ્વર જાતલીલઃ ।
દદાસિ સઙ્ગોપ્ય  તયા વિશેષાદ્ભાગં દેવેભ્યો હવિષઃ સુજાત॥ ૧૧૪॥
કો નુ ત્વદન્યં શરણાગતાઃ શ્રિયઃ પ્રસીદ વિશ્વેશ્વર ભક્તવત્સલ ।
ત્વદાશ્રિતં શિષ્યમિવાન્વહં ગુરુઃ સુનીતિભિર્નયસિ ત્રાયસે જનમ્॥ ૧૧૫॥
ચિન્તયે વાશ્રયે કામં પ્રસીદ ત્વાં ગણેશ્વર ।
સમ્પૂર્ણમિવ શીતાંશું જાતં પર્વણિ પર્વણિ॥ ૧૧૬॥
ગણેશ્વરં વિદ્રુમપત્રકપ્રભં વામાઙ્કનિક્ષિપ્તકલત્રમિષ્ટદમ્ ।
ધ્યાયેત્સ વિઘ્નાધિપતેરનુગ્રહાત્સર્વામૃદ્ધિમૃધ્નોતિ ય એવં વેદ॥ ૧૧૭॥

ય ઇમં વિઘ્નરાજસ્ય વેદપાદસ્તવં પઠેત્ ।
સ ભવેત્પુણ્યકૃદ્ધીમાન્ક્ષણમધ્યેઽષ્ટસિદ્ધિમાન્ ।
પ્રાતર્મધ્યન્દિને સાયં નિત્યં યઃ પ્રયતઃ પઠેત્॥ ૧૧૮॥
અર્વાઙ્માસત્રયાત્તસ્ય પુરો ભૂત્વા ગણેશ્વરઃ ।
જાતિસ્મરત્વં વિજ્ઞાનં વાક્સિદ્ધિં  ચાચલાં શ્રિયમ્॥ ૧૧૯॥
વિજ્ઞાનં નિજરૂપસ્ય જ્ઞાનં ચોપનિષદ્ભવમ્ ।
દદાતિ ભક્તવાત્સલ્યાચ્છ્રીમાન્સિદ્ધિવિનાયકઃ ॥ ૧૨૦॥
ઇતિ ભવિષ્યોત્તરપુરાણાન્તર્ગતઃ ગણપતિવેદપાદસ્તવઃ સમ્પૂર્ણઃ ।

